
Извршно резиме 
 
Уставот и другите закони и политики обезбедуваат заштита на верските слободи, им 
гарантираат еднаквост пред законот на регистрираните верски организации и ги 
штитат граѓаните од евентуална верска дискриминација. Одредени верски заедници 
посочуваат дека власта ја фаворизира Македонската православна црква – Охридска 
архиепископија (МПЦ-ОА), дека се врши политизирање на религијата, како и 
дискриминација на помалите верски заедници. Во 2012 година, носењето на 
осудителна пресуда во случајот во кој им се судеше на шест етнички Албанци – 
муслимани, кои беа обвинети за тероризам и убиство на пет етнички Македонци – 
православни христијани, беше причина за избувнување на насилни протести меѓу 
етничкото албанско население. Помалите верски заедници и понатаму продолжија да 
се жалат дека имаат проблеми со нивната регистрација во рамки на државата, како и 
со денационализацијата и враќањето на порано одземениот имот и добивањето 
дозволи за градба. 
 
Одвреме-навреме доаѓаше до протести во врска со изградбата на одредени верски 
објекти, кои всушност често беа користени за означување етничка или политичка 
територија. Заедницата на Суфиите - Бектеши во Македонија (од Тетово) има 
пријавувано дека била изложувана на закани и вознемирувања од страна на лица, кои 
имаат поразлично толкување на исламот. Гробиштата и другите верски објекти низ 
земјата беа предмет на извршување вандалски акти во текот на целата година. 
 
Амбасадорот на Соединетите американски држави, како и други службени лица од 
Американската амбасада остварија средби со владините претставници, со цел, да се 
разговара за одредени прашања, како на пример: денационализација и враќањето на 
имотот, меѓуверската толеранција и одвојувањето на црквата од државата. 
Амбасадата обезбеди и финансиска поддршка за одвивање дијалог, насочен кон 
подобро меѓуверско разбирање, како и за реализација на Програми за едукација за 
холокаустот на Евреите. 
 
 
 
Дел 1. Верска демографија 
 
Според проценките на Владата на САД, вкупниот број на населението во државата 
изнесува 2.1 милиони (во месец јули 2014 година). Според податоците од последниот 
попис спроведен во 2002 година, 65 проценти од вкупното население се православни 
христијани, а 33 проценти муслимани. Меѓу останатите верски заедници, кои заедно 
учествуваат со помалку од 5 проценти во севкупното население, се католиците, 
различните протестантски заедници и Евреите. Постои меѓусебна поврзаност помеѓу 
етничката и верската припадност на населението – најголемиот дел од православните 

христијани се етнички Македонци, додека пак, најголемиот број од етничките Албанци 
се муслимани. 
 
Поголемиот дел од муслиманите живеат во северните и западните делови од земјата, 
додека мнозинството православни христијани ги населуваат централните и 
југоисточните региони. Постои и взаемна врска помеѓу верската припадност и 
политичката ориентација на населението. Членството во политичките партии во голем 
степен зависи од самата етничка припадност на луѓето, а верската припадност е многу 
блиску поврзана со етничката припадност. Не постои некоја значителна поврзаност 
помеѓу верската припадност и социјално – економскиот статус на населението. 
 
 
 
Дел 2. Состојба во однос на почитувањето на верските слободи од страна на 
државата 
 
Законска рамка 
 
Уставот ја гарантира слободата на верата и посочува дека сите регистрирани верски 
организации се одвоени од државата и еднакви пред законот. Исто така, согласно 
Уставот, Македонската православна црква и другите верски заедници имаат право да 
основаат свои училишта, добротворни организации и други општествени институции. 
Законот за спречување и заштита од дискриминацијата, вклучува и заштита од 
евентуална дискриминација врз основа на верската припадност. Во земјата не постои 
една општо прифатена и призната државна вероисповест. 
 
Во Уставот поконкретно се наведени пет верски заедници: МПЦ-ОА, Исламската верска 
заедница во Македонија (ИВЗ), Католичката црква, Евангелско Методистичката црква и 
Еврејската верска заедница. Согласно законот, било која верска организација или 
група, може да побара официјално признавање во земјата. Досега, во државата се 
регистрирани 30 различни верски организации. Според законот, секоја верска 
заедница, која сака да го добие истиот статус и правата што им припаѓаат на петте 
верски заедници именувани во Уставот, мора да поседува соодветна судска 
регистрација. Откако ќе се регистрира, верската заедница или група има право да бара 
поврат на имот, да учествува во проекти финансирани од страна на Владата и да бара 
издавање градежни дозволи, потребни за заштита и обнова на сопствените 
светилишта и културни објекти. Постои и можност за основање верски училишта. 
Доколку верската организација не е соодветно регистрирана, тоа не значи дека нема 
да може да ги шири своите учења или дека ќе биде законски или парично казнета, 
меѓутоа, тоа може да ја оневозможи во реализацијата на некои дополнителни 
активности, како на пример, во организацијата на евентуални посети на верски лидери 
од странство и приемот на донации. 
 
При поднесувањето на барањето за регистрација, верските организации можат да 
побараат да бидат регистрирани како “црква”, “верска заедница” или “религиозна 
група”. Ваквата класификација се заснова врз самата големина на групата, нејзината 
внатрешна организација, поставеност и хиерархија, меѓутоа, самата класификација не 

влијае врз правата, бенефициите или обврските што групата ги има согласно законот. 
Во рамки на правосудниот систем, сите овие три категории уживаат подеднаков 
третман пред законот. Барањата за регистрација се поднесуваат до Основниот суд 
Скопје 2 во Скопје, а во рок од 15 работни дена, судот е должен да утврди дали 
поднесеното барање на верската организација ги задоволува законските критериуми 
за регистрација. Критериумите за регистрација го вклучуваат следново: физичко и 
административно присуство во земјата; објаснување за верските учења и практики и 
начинот на кои истите се разликуваат од оние на останатите верски заедници; 
единствен назив и службени ознаки и обележја; финансиски извештај за средствата на 
располагање и изворите на финансирање; идентификација на надзорното тело, 
задолжено за финансиското работење на организацијата; како и записник од 
одржаното основачко собрание. Согласно законот, можна е регистрација на повеќе 
различни групи, кои припаѓаат на една иста вера. Според начинот на кој судовите го 
толкуваат законот, регистрираните лидери на верските групи, мораат да бидат 
државјани на Република Македонија.  
 
Одобрените барања, Судот ги испраќа до Комисијата за односи со верските заедници 
и религиозни групи (КОВЗРГ), која потоа е должна да ја внесе организацијата во својот 
регистар. Доколку Судот го одбие барањето за регистрација, верската организација 
може да ја обжали таквата одлука, пред надлежниот Апелационен суд. Доколку и 
Апелациониот суд го одбие барањето за регистрација, тогаш единствената 
понатамошна опција, која Ì останува на располагање на организацијата, е да поднесе 
барање за заштита на човековите права до Уставниот суд, повикувајќи се на повреда 
на верските права. Доколку Уставниот суд го одбие барањето, организацијата може да 
поднесе тужба до Европскиот суд за човекови права (ЕСЧП). 
 
Законот не дозволува основање на приватни верски основни училишта, меѓутоа, 
овозможува основање на приватни верски средни училишта и образовни институции 
на повисоките образовни нивоа. Според едукативната програма на Министерството за 
образование, во петто одделение, секој ученик мора да одбере еден од трите изборни 
предмети, каде два од нив имаат религиозна содржина: Запознавање со религиите, 
Етика на религии или Класична култура во Европската цивилизација. 
 
Секој странски државјанин кој влегува во земјата, со цел, да се вклучи во религиозни 
активности или да врши верски обреди и церемонии, без разлика дали е на било каков 
начин поврзан со некоја од регистрираните верски организации или не, мора да 
обезбеди работна виза пред пристигнувањето во државата, а според нашите 
информации, за добивање на истата се потребни околу четири месеци. Таквите верски 
службени лица од странство, потоа се должни и да се пријават во КОВЗРГ, за да бидат 
соодветно евидентирани. Работните визи имаат важност од шест месеци, со можност 
за нивно продолжување за дополнителни шест месеци. При евентуалното 
последователно обновување на работната виза, истата е со времетраење од една 
година. 

Владини практики 
 
Верските разлики и понатаму имаат своја улога и присуство во кривичните и 
граѓанските постапки пред судовите. Државата и понатаму одбива да го признае 
постоењето на одредени помали религиозни групи, а продолжува со повластениот 
третман и однос кон МПЦ-ОА. Малите религиозни групи и понатаму имаат потешкотии 
во однос на враќањето на имотот или добивањето на соодветен надомест, како и во 
однос на добивањето градежни дозволи за изградба на нови верски објекти. 
 
Во месец јуни, шест етнички Албанци – муслимани, беа осудени за убиството на пет 
етнички Македонци од православна вера, извршено во 2012 година, во близина на 
селото Смилковци. На шест од обвинетите, судот им изрече доживотни затворски 
казни за тероризам, а седмиот обвинет беше ослободен од обвиненијата. Во 
образложението на пресудата, утврдувајќи дека кривичното дело било насочено 
против етничките Македонци, судот посочува дека убиството е извршено токму на 
православниот Велигден, а целта била да се предизвикаат меѓуверски немири и 
неслога. Најголемиот дел од клучните докази не беа достапни за јавноста, а 
критичарите тврдеа дека немало доволно докази за да се потврди обвинението. 
Етничките Албанци во Скопје и низ другите градови, жестоко протестираа против 
ваквата судска пресуда. Тие тврдеа дека судскиот процес не бил транспарентен и дека 
судот не успеал да покаже дека располагал со доволно докази за носење осудителни 
пресуди. 
 
Водачот на самопрогласената Православна охридска архиепископија, Јован 
Вранишковски, беше задржан во затвор поради перење пари, откако претходно беше 
осуден за проневера. На 17 јули, Апелациониот суд во Скопје ја потврди неговата 
тригодишна затворска казна за перење пари. Хелсиншкиот комитет за човекови права 
го прогласи Вранишковски за политички затвореник, а припадниците на неговата 
црква, тврдат дека тој е осуден поради неговите верски убедувања. Претставниците на 
МПЦ-ОА и понатаму тврдат дека потешкотиите со кои се соочуваат Вранишковски и 
неговите следбеници, се стриктно од законска природа и воопшто не се поврзани со 
прашањето на верските слободи или евентуалното влијание на МПЦ-ОА. Во месец 
декември, еден висок претставник на Руската православна црква се сретна со 
Премиерот, Претседателот и високи претставници на МПЦ-ОА и побара од нив 
Вранишковски да биде пуштен на слобода, со цел, да се реши прашањето на статусот 
на МПЦ-ОА во рамки на меѓународната православна заедница. МПЦ-ОА и официјално 
побара милосрдие за Вранишковски, кој тврдеше дека во затворот бил измачуван 
поради неговите верски ставови и убедувања, а за таквото малтретирање ги 
обвинуваше македонските власти. 
 
Некои од лидерите на Бектешката заедница обвинуваа за постоење на политичко 
влијание во процесот на регистрација на верските организации. Во Основниот суд 
Скопје 2 во Скопје, не се постапуваше по претходно добиени барања за регистрација 
од минатите години, ниту пак во текот на годината биле примени нови барања за 
регистрација. 

Помалите верски организации што не се наведени во Уставот, како што се на пример 
Јеховините сведоци, Бектешите и Православната охридска архиепископија, тврдат дека 
власта нема еднаков третман на верските организации што не се наведени во Уставот, 
во споредба со петте организации што се именувани во Уставот. Повеќето верски групи 
тврдат дека власта ја фаворизира МПЦ-ОА, давајќи Ì посебни даночни повластици, 
јавен имот и земјиште на бесплатно користење, понуди за финансирање на изградба 
на нови православни цркви и посебни покани за нејзините претставници, за присуство 
на различни приеми и прослави во организација на Владата. Според тврдењата на 
останатите верски групи, главната политичка партија во рамки на владејачката 
коалиција, која во најголем дел се состои од етнички Македонци, а најголемиот дел од 
нив Ì припаѓаат на православната вера, ја има исполитизирано религијата за сопствени 
политички цели, злоупотребувајќи ја верата и идентитетот на мнозинското население 
во земјата, користејќи ја МПЦ-ОА за исполнување на таквата цел. Тие наведуваат и 
дека МПЦ-ОА и понатаму останува единствената регистрирана православна верска 
заедница, поради поставениот услов за регистрација, според кој, ниту една друга 
религиозна група не смее да има сличен назив или обележја, како оние на веќе 
регистрираните верски заедници. МПЦ-ОА отфрла било каква поврзаност со власта и 
тврди дека црквата воопшто не се меша во политиката. 
 
Самопрогласената Православна охридска архиепископија (ПОА) беше во очекување на 
пресудата на Европскиот суд за човекови права (ЕСЧП), во врска со нејзиното барање 
да биде регистрирана како верска организација, кое беше одбиено од домашните 
судови со правно образложение, дека не успеала да ја докаже разликата помеѓу 
нејзиниот назив и обележја и оние на МПЦ-ОА. На крајот на годината, ЕСЧП веќе ја 
имаше завршено постапката на судско разгледување на предметот, меѓутоа, сè уште 
немаше донесено конечна пресуда. Според МПЦ-ОА, Православната охридска 
архиепископија има само околу стотина следбеници. Архиепископијата, која инаку е 
призната од страна на Српската православна црква како единствена и легитимна 
православна црква во Република Македонија, тврди дека власта ја изложила на 
медиумско малтретирање и непотребно следење, поради тоа што таа не ја признава 
целокупната независност на МПЦ-ОА (автокефалноста) од Српската православна црква. 
Членовите на ПОА подеднакво тврдат дека не се само неколку стотини на број, туку 
дека станува збор за илјадници нивни следбеници. 
 
Бектешката заедница во Македонија (Тетово), инаку дел од исламскиот Суфи - ред, 
продолжи да ја очекува пресудата на ЕСЧП во однос на поднесената тужба во 2013 
година, со која од ЕСЧП бараат да ја поништи одлуката на националниот Уставен суд, 
со која, тужбата доставена од Бектешите во врска со одбиената регистрација била 
прогласена за “недозволена”. Според тврдењата на судската власт, судот го одбил 
барањето за регистрација на Бектешите, затоа што истото било “непотполно”. Од друга 
страна, Бектешите тврдат дека судот го одбил нивното барање за регистрација, поради 
политичките притисоци вршени од страна на ИВЗ и власта. 
 
Бектешите посочуваат дека поради фактот што не се регистрирани како званична 
верска организација, не се во состојба да поднесуваат независни барања за 
располагање со имотот и објектите на следбениците на исламската вера, ниту пак да го 
разрешат долготрајниот имотен спор, што го водат со ИВЗ во Тетово. ИВЗ и понатаму 

има контрола врз најголемиот дел од теќето Арабати Баба, инаку дервишки верски 
комплекс, кој Бектешите подеднакво го сметаат за свој, на тој начин ограничувајќи ја 
можноста на Бектешите да ја практикуваат својата вера на таа локација. Бектешката 
заедница поднела прекршочна пријава против лицата, кои го имаат заземено Арабати 
Баба теќето, која барем до крајот на годината нема продуцирано некои конкретни 
резултати. 
 
Претставниците на Јеховините сведоци тврдат дека нивните мисионери, при 
дистрибуцијата на верските материјали, се изложени на малтретирање од страна на 
полицијата. Тие го изразуваат и сопственото незадоволство од долгиот временски 
период, што е потребен за обезбедување на потребната документација за добивање 
виза за религиозни цели, но, од друга страна, потврдуваат дека таквите визи секогаш 
се издаваат. 
 
Во месец април, владини претставници присуствуваа на церемонијата за поставување 
и осветување на темели, за изградба на крст со висина од 56 метри, во скопската 
општина Аеродром, а во јуни, владини службени лица присуствуваа и на 
поставувањето и осветувањето на темелите за нова православна црква во истата 
општина. Одредени извори тврдеа дека Владата финансиски ја помогнала изградбата 
на крстот и црквата и неправедно го олеснила процесот за добивање на неопходните 
градежни дозволи. 
 
Во месец јануари продолжи изградбата на еден комерцијален објект, на местото каде 
порано се наоѓала Бурмали-џамијата, за чие возобновување се залага ИВЗ. Според 
тврдењата на ИВЗ, Владата и понатаму одбива да го врати овој имот, затоа што 
етнички македонската политичка партија, која е дел од владејачката коалиција и МПЦ-
ОА, не можат да се помират со евентуалното постоење на една нова џамија во 
центарот на градот Скопје. Владата посочува дека Законот за денационализација се 
однесува само на имоти и објекти што биле национализирани по 1945 година, со што 
всушност се оневозможува евентуалното враќање на некои од имотите на ИВЗ. 
 
Локалната и централната власт продолжи со блокадата на реконструкцијата на 
џамијата во Прилеп, која беше уништена за време на конфликтот во 2001 година, како 
и на изградбата на џамијата во селото Лажец, во близина на Битола. Претставниците 
на ИВЗ изјавуваат дека и понатаму остваруваат средби со владините претставници, во 
обид да се решат имотните прашања, меѓутоа и покрај тоа, сè уште немаат сопственост 
и законска контрола врз неколку џамии, за кои Владата веќе дала согласност да им 
бидат вратени. Од ИВЗ тврдат дека во одредени случаи, власта и понатаму го 
попречува процесот на денационализација, преку продажба на постојните или 
изградба на нови објекти на земјишта за кои се водат спорови или преку оспорување 
на историското и законско право на ИВЗ, за преземање на сопственоста и контролата 
врз одредени верски објекти. 
 
Помалите религиозни групи продолжуваат да се жалат поради постоењето на 
бирократски пречки во изградбата или добивањето сопственост врз верските објекти, 
за кои тврдат дека се намерно воведени, со цел, да им се отежни изградбата на нови 
религиски објекти и евентуалното проширување на постојните. Локалната власт и 

понатаму го спречува преносот на сопственоста, на едно јавно собиралиште во 
близина на Крива Паланка, во име на Јеховините сведоци. Верската заедница на 
Јеховините сведоци има поднесено нови тужби во врска со преносот на овој имот, 
меѓутоа, до крајот на годината, сè уште немаше судски пресуди. 
 
 
 
Дел 3. Состојба во однос на почитувањето на верските слободи во општеството 
 
Припадниците на Бектешката заедница и понатаму наведуваат дека се цел на закани, 
од страна на поединци со различно толкување на исламот. Имаат пријавено два 
инциденти на малтретирање од страна на непознати лица во Арабати Баба теќето во 
Тетово, најверојатно поддржувачи на ИВЗ, како и еден во кој била вмешана и една 
новинарка од Турција и уште еден инцидент, каде била вмешана една група на 
свештени лица Алавити, дојдени од Европа. 
 
Фондот на холокаустот на Евреите од Македонија соработуваше со Министерството за 
образование на воведувањето на образовни програми за Холокаустот, за употреба во 
државните училишта насекаде низ земјата. Во рамки на проектот, се организираше 
заедничка работа помеѓу учениците и наставниот кадар и размена на проекти преку 
регионалните граници, а се воспоставија и партнерства меѓу училиштата, во однос на 
изучувањето на сефардистичката еврејска историја и холокаустот. 
 
И понатаму продолжуваат да се случуваат вандалски напади по гробиштата и 
религиозните објекти. До месец ноември, како последен месец за кој постојат 
податоци, МПЦ-ОА има пријавено 30 кражби извршени во православните цркви низ 
земјата. Во јануари, МПЦ-ОА се реши да распореди 400 икони низ различните музеи, 
со цел, да ги заштити од евентуална кражба или оштетување. Во месец февруари, 
непознати сторители ги вандализираа муслиманските гробишта во Струга. 
 
 
 
Дел 4. Владина политика на САД 
 
Амбасадорот на Соединетите американски држави, високи службени лица од САД во 
посета на земјата, како и други службени лица од овдешната Амбасада, се вклучија во 
заедничката дискусија со владините претставници за одредени прашања, како што се 
денационализацијата и враќањето на имотот, меѓуверската толеранција и 
националните верски политики. Службените лица од Амбасадата преземаа и 
активности за намалување на тензиите, охрабрувајќи ги политичките лидери да ги 
одвраќаат граѓаните од евентуалното учество во било какви насилни протести, а 
особено откако шест од обвинетите лица во случајот Смилковско езеро беа осудени за 
тероризам. 
 
Амбасадорот организираше вечера на која беа поканети сите верски лидери, со цел, 
унапредување на верската и етничката толеранција. На истата присуствуваа владини, 
како и претставници од граѓанскиот сектор, припадници на различните религиозни 

групи, како и претставници од Еврејската заедница, Католичката црква, Евангелско 
Методистичката црква и Исламската верска заедница. Во своите културни и 
едукативни центри, Амбасадата спонзорираше одржување на неколку предавања на 
темата на верската толеранција, а обезбеди и финансиска поддршка на меѓуверскиот 
дијалог за меѓусебно разбирање, кој се одвиваше на работно ниво меѓу припадниците 
на православната, муслиманската и протестантската заедница. 
 
Амбасадата ја финансираше и реализацијата на уште еден проект, насочен кон 
унапредувањето на толеранцијата и различноста во образованието на деца, што 
потекнуваат од различни верски заедници. 
 
Амбасадата на два пати обезбеди дотации за Фондот на холокаустот на Евреите од 
Македонија и обезбеди поддршка за реализација на образовните програми на 
Меморијалниот центар на холокаустот. 
 


